
 
 
                          IGIRIGI   A Multi-Disciplinary Journal of African Studies Vol. 3   No.1, 2023 

203 | IGIRIGI: Vol. 3 No.1 2023 

 

     
 
 

MBUGHARỊ N’ỤTỌASỤSỤ IGBO: ATỤTỤ ỤTỌASỤSỤ MGBANWE 
 

Ilechukwu Chiamaka Patience 
Ngalaba Igbo, Afrịka na Nzikọrịtaozi 

Mahadum Nnamdi Azikiwe, Ọka 
cp.ilechukwu@unizik.edu.ng 

08165988748 
 
 
Ụmịedemede   
Mbugharị bụ otu n’ime ụtọasụsụ mgbanwe. Mbugharị bụ mgbanwe n’ụtọasụsụ nke 
na-eme ka mkpụrụokwu si n’ọnọdụ ọ nọbụ n’ahịrịokwu gbanwee were ọnọdụ ọzọ 
n’otu ahịrịokwu ahụ. Ebumnobi nchọcha a bụ ịchọpụta ụdị mbugharị dị iche iche na 
etu ha si apụta ihe nakwa ihe kpatara e ji enwe mgbanwe n’ọnọdụ okwu nọbụ 
n’ahịrịokwu ọzọ.  Usoro a gbasoro wee mee nchọcha a bụ usoro nkọwa Atụtụ ụtọasụsụ  
na-ekwu na ọ bụghị mgbe niile ka okwu niile na-enye ahịrịokwu echiche na-apụta ihe 
n’ihe a na-akpọpụta mgbe a na-ekwu okwu. Ndị na-akwado atụtụ a na-arụ ụka na tupu 
a kọwaa ahịrịokwu nke ọma, na a ga-agụsịta mkpụrụ okwu na mgbakwunye okwu 
niile na-enye ya bụ ahịrịokwu echiche, mgbe e mesiri nke a, a tụlee okwu mgbanwe e 
nwere na ndịna ndị a kpatara e ji wee kpọpụta ihe a kpọpụtara. Atụtụ ụtọasụsụ 
mgbanwe na-apụta ihe n’ụzọ anọ ndị a; mbugharị, mwepu, mgbakwunyere na 
mgbanweta. A chọpụtara na ọ bụ ewumewu usoro okwu na-ebute mgbanwe dị iche 
iche na-ewete mbugharị n’ahịrị okwu, nke a nwere ike ịpụta ihe n’ụdị mmafe 
mgbakwunye, ime okwu isi ụbụbọ na mgbanwe ọnọdụ nnara na orite.    Nwa nchọcha 
tụrụ alo ma mee ka ndị mmadụ mata na ọ bụghị mgbe ọbụla ka ahịrịokwu na-enwe 
nghọta ma ọ bụ echiche n’agba ala ya n’ụtọsụsụ mgbanwe. Ọ bụ nke a mere o jiri dị 
mkpa na a ga-agbanwe ọdịdị ya, iji wee mee ka otu ọgbara okwu ahụ nwee ezi echiche 
ma kwe mkpọpụta, otu n’ime mgbanwe ahụ bụkwa ibugharị okwu ma ọ bụ 
mkpụrụokwu site n’otu akụkụ ahịrịokwu gaa n’akụkụ ọzọ.     

 
Ndubanye 
Dịka chi na-efo, mgbanwe dị iche iche na-abata n’amụmamụ lingwistiks. E nwere 
atụtụ dị iche iche batara e ji atụcha ụtọasụsụ malite n’atụtụ ụtọasụsụ ọdịnala, banye 
n’ụtọasụsụ ọzọ dịka atụtụ ndokọ n’ihi mperi atụtụ bu ya ụzọ nwere. Otu a ka o si 
gagide wee rute atụtụ ụtọasụsụ mgbanwe. Ọ bụ Noam Chomsky bụ onye wepụtara 
atụtụ a n’afọ (1957). Mbah na Mbah (2014) kọwara atụtụ ụtọasụsụ mgbanwe site 
n’ikwu na ọ bụghị mgbe niile ka okwu niile na-enye ahịrịokwu echiche na-apụta ihe 
n’ihe a na-akpọpụta mgbe a na-ekwu okwu. Ndị na-akwado atụtụ a na-arụ ụka na tupu 
a kọwaa ahịrịokwu nke ọma, na a ga-agụsịta mkpụrụ na mgbakwunye okwu niile na-
enye ya bụ ahịrịokwu echiche, mgbe e mesiri nke a, a tụlee okwu mgbanwe e nwere 
na ndịna ndị a kpatara e ji wee kpọpụta ihe a kpọpụtara.  
Atụtụ ụtọasụsụ mgbanwe na-apụta ihe n’ụzọ anọ ndị a; mbugharị, mwepu, 
mgbakwunyere na mgbanweta. 
Asụsụ Igbo dịka asụsụ mba ụwa ndị ọzọ nwere isiahịrị,isinkebiahịrị, ngwaa na nnara 
bụ ndị a chọrọ ịtụle ka mbugharị si apụta ihe na ha site n’ịgbakwasa ụkwụ na nchọpụta 
atụtụ ụtọasụsụ mgbanwe. A ga-ejikwa Igbo izugbe na olundị ole na ole wee zipụta nke 
a na nchọcha a.  

E kere nchọcha a na nkeji na nkeji, nkeji mbụ bụ okwu ndubanye nke nyere nkenke 
nkọwa banyere atụtụ ụtọasụsụ mgbanwe na okere nchọcha a. Nkeji nke abụọ bụ 
ntụlegharị agụmagụ na ihe ndị mmadụ derela gbasara isiokwu a, n’ebe a e nyochara 
ihe ndị mmadụ derela gbasara mbugharị, ajụjụ ke-, mbugharị ke- na mbugharị mmeju, 
nkeji nke atọ bụ maka mbugharị kpọmkwem na ọmụmatụ ya dị iche iche n’asụsụ Igbo 
ebe nkeji nke anọ bụ nchọpụtaga na mmechi.      
 
 Ntụlegharị Agụmagụ 
Akmajian and Heny (1975) kwuru na ọtụtụ mbugharị e nwere n’asụsụ Bekee nwere 
ike ibupu otu mmewere ahịrịokwu si n’otu akụkụ osisi gaa n’ọzọ. Ha na-enye 
mmenannara, ajụjụ, ntinye njụ, mbugharị nnara na nnata dịka ngosi mbugharị.  E 
wepu iwu ajụjụ, ọtụtụ n’ime usoro mbugharị Akmajian wepụtara dabara na ahịrị mfe 
naanị, n’ihi nke a o nyeghi ihe niile a chọrọ maka mbugharị n’asụsụ Bekee.  
Culicover (1976) n’aka nke ya, dika Akmajian and Heny si kwuo, akọwaghị ihe ga-
eme oghere ebe ahụ e si wee bupu nkejiasụsụ ahụ. Ọ kọwaghị mmekọrịta dị n’etiti 
oghere ahụ na ahịrịokwu ke dịbụ na ya.   
Chomsky (1962) kwuru na mmebe mkpụrụ okwu etiti gụnyere mbugharị nkejiasụsụ 
keaha. N’afọ (1973), O kwukwara na mmenannara na mbugo na-egosi mbugharị otu 
nkejiasụsụ keaha.  Radford (1988) chọpụtara na mbugharị nkebiokwu keaha bụ iwu 
mgbanwe na-eburu nkebiokwu keaha buga ya n’oghere ebe nkebiokwu keaha ga-adị. 
Nke a pụtara na mbugharị nkebiokwu keaha nwere ike ịdabanye n’aka nri ma ọ bụ 
n’aka ekpe, ma ọ bụrụhaa na oghere ọ ga-anọchi bụ nke nkebiokwu keaha, bụ nke 
Riemsdijk and Williams (1986) kwadoro.  
Ọ dị mkpa ka anyị kwuo na mbugharị ke so na mmebere iwu bugharia . Ihe mebere 
mbugharị ke n’asụsụ Igbo na Bekee dị n’ime atụtụ ntụ na iwu nke atụtụ ọchịkwa na 
nkekọ. Goldsmith (1981), Nwachukwu (1988, 1989) na Anunobi (1989) kwadoro 
ọnọdụ “kedu” dịka nhazi. “Kedu” na ewumewu ahịrịokwu ke ọbụla ga-agakọrịtanwu 
iji wee kọwa ahiri ke dịka na; kedu ebe, kedu onye, kedu etu na kedu mgbe. 

 Mbah na Mbah (2014) kọwara mbugharị dịka mgbanwe na-esi n’otu ebe wefee okwu 
ma ọ bụ nkeji okwu n’ebe ọzọ n’ahịrịokwu. Ha kwuru na ọ bụ ọtụtụ ewumewu usoro 
okwu na-egosipụta ụdị mgbanwe a, nke gụnyere mmafe mgbakwunye, ime okwu isi 
ụbụbọ na mgbanwe ọnọdụ nnara na orite.   

 Akira na Masaya (2013) kọwara mbugharị dịka ngwa atụtụ ụtọasụsụ 
mgbanwewebatara iji gosipụta mgbanwe a na-ahụta na ajụjụ ke- dị ka “Onye ka Mary 
ga-esusu ọnụ--?” ahịrịokwu   John onye esusuru ọnụ—(bụ Mary)        
 
Ajụjụ ke-            

 Ajụjụ ke- bụ ihe ọzọ na-ebute mbugharị n’asụsụ Igbo. Ajụjụ ke- bụ ntụpụta usoro 
okwu na-enye aka akọwapụta ajụjụ. Ajụjụ ke- pụtara ihe n’ọtụtụ asụsụ mba ụwa dị ka 
Bekee, Igbo, French, Chinese, Yoruba dg. ọtụtụ mgbe a na-etinyere mmeju ka iji 
nyere ya aka pụta ihe nke ọma.  

 Ajụjụ ke- dị ka Radford siri kọwaa bụ okwu ndị na-eji ahịrị ajụjụ ke- amalite. 
Ndimele (1992) chọpụtara ụdị mbugharị ajụjụ ke abụọ nke ọ kpọrọ mbugharị ajụjụ 
ke- nke usoro okwu na mbugharị ajụjụ ke-. Goldsmith (1981), Uwalaka (1981), 
Nwachukwu (1990) na  Ndimele (1992) kwuru na ajụjụ ke  dị n’asụsụ Igbo gụnyere  
gịnị, onye, ebee/olee, mgbe na kedu. 

Chomsky (1977), (1981), (1982)(1986),Rigter na Beukeman (1985) na Ajeigbe (1986) 
kọwara ajụjụ ke- dịka ajụjụ ghe oghe n’imegide ajụjụ e ma ọ bụ e-e. Ajụjụ ndị a, a na-
arụgara aka dịka ajụjụ ke- bụ maka ọrụ ha na-arụ n’imebeta ewumewu ahịrị ke-. Atụ;  
Gịnị ka Eche kwuru ?,  
Onye ka Ụka ga-alụ ?  
Ebee ka ha bi ? dg.  
Goldsmith (1981) kwuru na e nwere ụdị ajụjụ ke- abụọ n’asụsụ Igbo- ndị nwere ahịrị 
ajụjụ dịka mmalite ha bụ ndị yitewere ahịrị ke- nke Bekee na ndị nke Kedu.    
Anunobi (1989) kọwara kedu dịka ngwa ahịrị ke na-akpali mbugharị  ma na-egosi 
oghere dị n’akụkụ ya bụ ebe a ga-ebuga ya.   

Mbugharị bụ ụzọ mgbanwe e si agbanahị nkewa metụtara mbupụta ajụjụ ke-, mwepụta 
isi okwu, mgbanwe, mwekpu na mkpumi. 

Ahịrịokwu na-enwe mbugharị dị iche iche. Nke gụnyere mbugharị nkebiokwu keaha, 
mbugharị ke-, dg. A na-enweta ọtụtụ ewumewu usorokwu site na mbugharị. Mbugharị 
bụ okwu pụtara ihe n’atụtụ nnwogharị iji gosi nnwogharị dị iche iche na-apụta ihe 
n’asụsụ. Nnwogharị mbugharị nwere ikike isi n’otu ọnọdụ bupu mkpụrụ okwu ma ọ 
bụ ụda si n’otu ọnọdụ gaa n’ọzọ.    

N’ịgbaso atụtụ ọchịkwa na nkekọ, a chịkọtara  iwu mbugharị niile wee nwee nke a 
kpọrọ bugharịa . Iwu a na-enye ikike isi n’otu ọnọdụ bupu mkpụrụ okwu   gaa 
n’ọnọdụ ọzọ.   

Nnwogharị mbugharị abụghị ihe na-eme oge ọbụla kama ọ bụ nke ọtụtụ iwu na  nkeji 
atụtụ nchịkwa na nkekọ. Nnwogharị mbugharị dị iche iche na-agbaso ụkpụrụ bugharịa 
.  

E nwere mbugharị isi nke gụnyere isi n’otu ọnọdụ isiahịrị gaa n’ọzọ (Radford 1997), 
mbugharị nkebiokwu keaha bụ ọmụmatụ mbugharị isiahịrị, ebe mbugharị ke- bụ ụdịdị 
mbugharị.  Mbugharị ọbụla nwere ike iburu okwu nsome ọ bụla si n’otu ọnọdụ 
arụmarụ wee banye n’ọnọdụ arụmarụ ọzọ ka a na-akpọ mbugharị-A, ebe mbugharị 
ọbụla ga-esi n’otu ọnọdụ bugharịa okwu gaa n’ọnọdụ ọzọ abụghị ọnọdụ arụmarụ ka a 
na-akpọ mbugharị Ā. Isiahịrị na mmeju bụ ngalaba mbugharị arụmarụ.  

Mbugharị mmeju bụ ngalaba mbugharị A nke na-eburu mmeju ngwaa site n’otu ọnọdụ 
gaa n’ọnọdụ ọzọ n’ahịrịokwu.  Mbah (1999), kọwara na ọ bụrụ na Ụ na Y bụ mmeju, ị 
mara na ọ ga-abụrịrị Ụ gasịa, Y esote ya. Nke a ga-eme na mgbe ọbụla a hapụrụ nke a 
mee ọzọ ị mara na ọ ga-emetụta nghọta.  

 Ime ahịrịokwu isi ụbụbọ na mgbanwe ọnọdụ nnara  na orite bụ atụ usorokwu Igbo 
nke na-eburu okwu nsome si n’ọnọdụ nnara gaa n’ọnọdụ isiahịrị maka nkọwa doro 
anya. Ime ahịrịokwu isi ụbụbọ dịka Nwachukwu siri hụta ya bụ isi n’ọnọdụ ihe dịbụ 
n’isiahịrị buga ya n’ọnọdụ ahịrịokwu ebe mgbanwe ọnọdụ nnara na orite bụ iwepu 
okwu n’ọnọdụ ọ nọbụ ma buga ya ebe ọzọ site n’ịgbakwunyere ya ụfọdụ ihe dịka 
ngwaa.  Mbah na Mbah (2014) wepụtara ụzọ anọ pụtara ihe mbugharị si apụta ihe 
n’asụsụ Igbo nke gụnyere mmafe mgbakwunye, ime okwu isi ụbụbọ, mgbanwe ọnọdụ 
nnara na orite.  

Nchịkọta Ntulegharị Agụmagụ 

Site n’agụmagụ atụlegharị, a hụrụ ọtụtụ echiche dị iche iche ndị odee nwere gbasara 
mbugharị, ajụjụ ke-, mbugharị ke- na mbugharị mmeju. Nwa nchọcha chọpụtara na 
mbugharị bụ mgbanwe n’ụtọasụsụ nke na-eme ka mkpụrụokwu si n’ọnọdụ ọ nọbụ 
n’ahịrịokwu gbanwee were ọnọdụ ọzọ n’otu ahịrịokwu ahụ.  

   
Ntụcha Nchọpụta 
Na nkeji a, a ga-eleba anya na mbugharị dị iche iche e nwere n’asụsụ Igbo.  
Ọtụtụ ewumewu usoro okwu na-egosipụta ụdị mgbanwe dị iche iche na-ebute 
mbugharị n’ahịrị okwu. Ha gụnyere; 

 Mmafe mgbakwunye  
Nke a bụ mbugharị e bugharịrị mgbakwunye a gbakwunyeere ngwaa site n’ọnọdụ  ya 
n’asụsụ gafee n’ọnọdụ mkpọaha ka o wee kwe mkpọpụta.  

Mmafe mgbakwunye  
Nke a bụ mbugharị e bugharịrị mgbakwunye a gbakwunyeere ngwaa site n’ọnọdụ ya 
n’asụsụ gafee n’ọnọdụ mkpọaha ka o wee kwe mkpọpụta.  

ֹỊma atụ: 
1. Okoeke  -ra ga ahịa (ndokọ okpuru) 

Mmafe mgbakwunye: Okoeke ga-ra ahịa (ndokọ elu) 
N’ ọmụmatụ a, -ra, sitere n’ọnọdụ ọ nọbụ n’ihu Okoeke mafee n’ihu ‘ga’. Nke 
a bụ iji mee ka o kwe mkpọpụta na ndokọ elu ya. 

2. Uchenna  -ri si nri (ndokọ okpuru) 
Mmafe mgbakwunye: Uchenna siri nri (ndokọ elu) 
N’ebe a, -ri sitere n’ọnọdụ ọ nọbụ n’ihu Uchenna mafee n’ihu ‘ri’ iji mee ka o 
kwe mkpọpụta na ndokọ elu ya.  

3. Nne m –re je nzukọ (ndokọ okpuru) 
Mmafe mgbakwunye: Nne m jere nzukọ (ndokọ elu) 
-re n’otu aka ahụ sikwara n’ọnọdụ ọ nọbụ n’ihu Nne m, mafee n’ihu ‘je’ iji 
mee ka o kwe mkpọpụta na ndokọ elu 

4. Nkịta -rọ gbọ ụja (ndokọ okpuru) 
Mmafe mgbakwunye: Nkịta gbọrọ ụja (ndokọ elu) 
N’ebe a,-rọ sikwara n’ọnọdụ ọ nọbụ n’ihu Nkịta mafee n’ihu ‘gbọ’ ijikwa mee 
ka o kwe mkpọpụta na ndokọ elu. 
 

5. Mgbeke -rụ kụ asịrị (ndokọ okpuru) 
Mmafe mgbakwunye: Mgbeke kụrụ asịrị (ndokọ elu) 
ọzọkwa, -rụ sikwara n’ọnọdụ ọ nọbụ n’ihu Mgbeke mafee n’ihu ‘kụ’ ijikwa 
mee ka mkpọpụta ya kwe omume. 
 

Ime okwu isi ụbụbọ/nkata 
 A na-eme okwu isi ụbụbọ site n’isi na mpaghara emereme ngwaa bufee ya na nke 
omee ma ọ bụ isi ahịrị, mgbe e bufere ya, ya bụ okwu na-aghọ isi okwu ma ọ bụ isi 
ihe a na-akpa na nkata.  

ֹỊma atụ: 
a. Adaobi gara ahịa 

Ahịa  Adaobi gara 
N’ebe a, e si n’ọnọdụ omee bufee  Adaobi, n’ọnọdụ mmeju ngwaa ma bufeta 
Ahịa, n’ọnọdụ Adaobi. Nke a mere ka ihe a na-ekwuzi maka ya bụrụ ahịa, karịa 

Adaobi. Ya bụ e mere ya isi okwu. Ọ ghọrọ isi ụbụbọ n’ihi na e si n’ọnọdụ nkeji 
ngwaa bufeta ya n’ọnọdụ isi ahịrị 
 
 

b. Ụkọchukwu chọrọ ejima 
Ejima ka ụkọchukwu chọrọ 
N’ebe a, e si n’ọnọdụ omee bufee Ụkọchukwu, n’ọnọdụ mmeju ngwaa ma bufeta 
Ejima, n’ọnọdụ Ụkọchukwu. Nke a mere ka ihe a na-ekwuzi maka ya bụrụ ejima, 
karịa Ụkọchukwu. Ya bụ e mere ya isi okwu. Ọ ghọrọ isi ụbụbọ n’ihi na e si 
n’ọnọdụ nkeji ngwaa bufeta ya n’ọnọdụ isi ahịrị 

 
c. Ihe mere, anyị atụbaghị anya ya 

Anyị atụbaghị anya ihe mere 
 

d. Nneka chọrọ ịlụ di 
Ịlụ di ka Nneka chọrọ 

e. Nne ya chọrọ ọgwụgwọ nsọ 
Ọgwụgwọ nsọ ka nne ya chọrọ 
 

f. Akụkọ ahụ, anyị chọrọ ịnụ ya ọzọ 
Akụkọ ahụ ka anyị chọrọ ịnụ ọzọ 
 

g. Uche pịara nwa ahụ ụtarị 
Ụtarị ka Uche pịara nwa ahụ 

h. Chiamaka chọrọ ịga obodo oyibo 
Obodo oyibo ka Chiamaka chọrọ ịga.  
 

Site n’atụ ndị dị n’elu, e si n’ọnọdụ omee bufee  Adaobi, n’ọnọdụ mmeju ngwaa ma 
bufeta Ahịa, n’ọnọdụ Adaobi. Nke a mere ka ihe a na-ekwuzi maka ya bụrụ ahịa, karịa 
Adaobi. Ya bụ e mere ya isi okwu. Ọ ghọrọ isi ụbụbọ n’ihi na e si n’ọnọdụ ngwaa 
bufeta ya n’ọnọdụ isi ahịrị. Otu a ka ọ dị na ọmụmaatụ ndị ọzọ. 
 
Mgbanwe ọnọdụ nnara na orite 
Oge ụfọdụ, nnara na orite n’ahịrịokwu na-agbanwerịta ọnọdụ ha. Nke a na-eme ka 
orite were ọnọdụ nnara ebe nnara ga-ewerekwa ọnọdụ nnara.  
Ịma atụ: 

a. Ugonwa zụtara ịchafụ isi maka nne ya. 

 Ugonwa zutaara nne ya ịchafụ isi. 
b. Chiamaka siri ofe maka nne ya. 

Chiamaka siiri nne ya ofe. 
c. Ihụnanya goro ụgbọala maka ọgọ ya nwaanyị. 

Ihunanya gooro ụgbọala maka ọgọ ya nwaanyị. 

  Ichafụ isi na nne ya gbanwetara ọnọdụ. Iji mee ka nke a pụta ihe, e wepụrụ mbuụzọ 
dị na ya, ya bụ ‘maka’. N’ọmụmatụ nke mbụ, ichafụ isi bụ orite gbanwere ọnọdụ ya 
were ọnọdụ nnara, ebe nne ya bụ nnara ka werekwara ọnọdụ nnara. Otu a ka ọ dị kwa 
na ọmụma atụ ndị ọzọ. 

Mbugharị ajụjụ-ke 
N’ebe a, ajụjụ gịnị na-arụ ọrụ dị ka isi ahịrị na-agbanwe ọnọdụ ya were ọnọdụ 
ọdụahịrị.  
Ịma atụ: 

a. Gini bụ aha gị ? 
 Aha gị bụ gịnị ? 

b. Ebee ka ọ gara ? 
Ọ gara ebee ? 

c. Onye ka ọ gwara ? 
Ọ gwara onye ? 

d. Ị hụrụ gịnị 
Gịnị ka ị hụrụ 
 

Mbịakọta ajụjụ-ke 
Nke a bụ ebe ajụjụ -ke pụtara ụzọ abụọ n’okwu. Ha nwere ike ịnọ otu otu, dịka isiahịrị 
na ọdụahịrị,  a bịa na mbugharị, ha abụọ abịakọta ọnụ n’isi ahịrị.  
Ịma atụ: 

a. Onye mere gịnị? 
Onye gịnị mere? (olumba ) 

b. I nyere onye ole akwụkwọ (olundị) 
Onye ole ka I nyere akwụkwọ 
  

Nchịkọta 
Nchọcha a bụ maka mbugharị, ya bụ mgbanwe ọnọdụ okwu nọbụ n’ahịrị okwu. A 
chọpụtara na ọ bụ etu e si wube usorokwu na-ebute mgbanwe dị iche iche na-eweta 
mbugharị ọnọdụ okwu nọbụ n’ahịrịokwu. A chọpụtakwara na mbugharị na-apụta ihe 
n’ụzọ dị iche iche dị ka mmafe mgbakwunye, ime okwu isi ụbụbọ, mgbanwe ọnọdụ 
nnara na orite, mbugharị ajụjụ ke-, na mbịakọta ajụjụ-olee. Nwa nchọcha mekwara ka 
a mara na nchọcha a abụghị ejechaa ọgwụ. 
 
Mmechi 
Nchịkọta a lebara anya na mbugbarị n’ụtọasụsụ Igbo site site n’ịgbakwasị ụkwụ 
n’ụtọasụsụ mgbanwe; bugharịa . Nchọcha a gbalịrị iwepụta ụzọ dị iche iche 
mbugharị si apụta ihe n’asụsụ Igbo. Ọ dịkwa mkpa ikwu na nchọcha a abụghị ejechaa 
ọgwụ kama ọ ga-abụ ebe mgbakwasị ụkwụ nye onye ọbụla chọrọ ime nchọcha 
n’isiokwu a n’ọdịnịhu.   

